Die Klein Kerkie met die groot storie

Deur Grietjie Swanepoel

Op Nylstroom staan daar vandag ŉ kerkmuseum wat in die omgewing bekendstaan as die Klein Kerkie. Dié kerkgebou en -museum is op die terrein van Gereformeerde Kerk Waterberg (op die hoek van Kerk- en Calvynstraat) en het ŉ unieke en kleurryke geskiedenis.

Die nuwe kerkmuseum is op 14 Februarie 2009, tydens die 150-jarige feesvieringe van die Gereformeerde Kerke van Suid-Afrika (GKSA), in gebruik geneem. Sover bekend huisves dié museum die enigste uitstalling oor die geskiedenis van die Bybel in Suid-Afrika. Daar is ook ses ander uitstallings in wat die geskiedenis van die kerkie en die gemeente van die Gereformeerde Kerk Waterberg, sedert 1859, uitbeeld.
Die kerkie is oorspronklik in die vorm van ŉ T gebou en is op 23 November 1889 feestelik in gebruik geneem met president Paul Kruger as een van die eregaste. Die totale koste vir die oprigting van die kerk was £765 (oftewel R1 530). Die maak van die preekstoel het £65 gekos en die kerkbanke £7 en 5 sjielings. Teen die ingebruikneming van die gebou was daar volgens kerkbronne 323 belydende en ŉ onbekende aantal dooplidmate in die gemeente. 
Tydens Nagmaal was dié kerk en terrein behoorlik ŉ miernes van bedrywighede en ossewaens het van tot 300 km ver ingestroom vir die geleentheid. Paaie vanuit die noorde moes soms oopgekap word om by Nylstroom uit te kom. Nagmaalstyd was kampeertyd, kuiertyd en feestyd waar kerkmense byeengekom het en waarvoor daar lank vooraf beplan is. Meel, ingelegde vrugte, soutvleis, biltong, beskuit, botter en selfs speelgoed vir die kinders is ingepak vir die kamp langs die Klein Kerkie.

Teen 1898, kort voor die Anglo-Boereoorlog, was die kerkie te klein en is aanbouings aan die noordelike vleuel gemaak. Geskrewe rekords oor die tyd van die Anglo-Boereoorlog ontbreek egter. Wat wel bekend is, is die feit dat die Klein Kerkie in die oorlogstyd deur die Engelse gebruik is om vrouens en kinders gevange te hou. Later is die kerkgebou as hospitaal en die konsistorie as ŉ lykshuis gebruik. 

Op 31 Mei 1901 word die Nylstroom-konsentrasiekamp reg langs die Klein Kerkie geopen. Nagenoeg 540 mense is uiteindelik in dié tyd van onbeskryflike leed en lyding in hierdie kamp oorlede. Familie is nie toegelaat om hul siekes te versorg nie en pasiёnte het beswyk weens onder meer verwaarlosing en hongerte.
Die doel van die Klein Kerkie-kerkmuseum is om die waarheid van die Bybel uit te dra. Dieselfde Bybel wat ons voorouers deur swaar tye, oorlogsellende, droogtes en armoede gedra het, is steeds met ons. Dit is ons troos.

Die Klein Kerkie is dus ŉ monument met ŉ klein begin, maar met ŉ groot troos vir vandag.

